
Nyebar Virus Kabecikan Lumantar Media Sosial 

 
Khutbah I 

وْرِ   شُرُ مِنْ  باِاللهِ  وََ�عُوذُْ  وَ�سَْتَغْفِرُهُ،  وَ�سَْتَعِينُْهُ  مَْدُهُ 
َ

�  ، ِ َّ�ِ مَْدَ 
ْ
الح إنَِّ 

وَمَنْ   ،ُ
َ

له مُضِلَّ  فلاََ  االلهُ  َ�هْدِهِ  مَنْ  ْ�مَالِناَ، 
َ
أ سَيِّئاَتِ  وَمِنْ  ْ�فُسِنَا 

َ
أ

  
َّ

إِلا  َ
َ

إِله  
َ

لا نْ 
َ
أ شْهَدُ 

َ
أ  .ُ

َ
له هَادِيَ  فلاََ  ُ،  يضُْلِلْ 

َ
له �ْكَ  شَرِ  

َ
لا وحَْدَهُ  االلهُ 

دٍ   ُ�مََّ نبَِيِّنَا  عَلىَ  وسََلِّمْ  صَلِّ  الَلَّهُمَّ   .ُ
ُ

وَرسَُوْله َ�بدُْهُ  دًا  ُ�مََّ نَّ 
َ
أ شْهَدُ 

َ
وَأ

ينِْ.  يوَْمِ الدِّ
َ

صْحَابهِِ وَمَنْ تبَِعَهُمْ بإِحِْسَانٍ إِلى
َ
 وعََلىَ آلِهِ وَأ

فَازَ   َ�قَدْ  االلهِ  بتَِقْوَى  وََ�فْسِيْ  وصِْيُْ�مْ 
ُ
أ االلهِ،  عِباَدَ  َ�يَا  َ�عْدُ،  ا  مَّ

َ
أ

مُتَّقُوْنَ.  
ْ
 ال

َ
ُ َ�عَالى يطَْانِ الرَّجِيمِ  :قاَلَ ا�َّ ِ مِنَ الشَّ عُوذُ باِ�َّ

َ
دْعُ إَِ�ٰ  ٱ   .أ

 ِ ب رَّ�كَِ  وَ ٱ سَبيِلِ  ِ   ْ�َسَنَةِۖ ٱلمَْوعِْظَةِ  ٱ ْ�كِْمَةِ  ب ٰـدِلهُْم  ِ�َ  ٱوجََ لَِّ� 
حْسَنُۚ 

َ
سَبيِلهِِ   أ عَن  ضَلَّ  بمَِن  عْلمَُ 

َ
أ هُوَ  رَ�َّكَ  عْلمَُ   ۖ ۦإنَِّ 

َ
أ وهَُوَ 

 ِ  لمُْهْتَدِينَ ٱب

Ma’asyiral Muslimin rahimakumullah, 

Alhamdulillāhi rabbil ‘ālamīn. Sedaya puji konjuk 
dhumateng ngarsanipun Allah , ingkang sampun 
paring kanikmatan dhumateng kita sedaya ingkang 
mboten saged kaétang cacahipun. Ing antawisipun 
inggih punika nikmat kasarasan, yuswa ingkang 
panjang, saha nikmat iman lan Islam, ingkang dados 
margi tumuju karaharjan gesang sejati. Shalawat saha 
salam mugi tansah kaparingaken dhumateng 
junjungan kita, Kanjeng Nabi Muhammad , saha 
kulawarga, para sahabat, lan sedaya umatipun ngantos 
dumugi pungkasaning jaman. 

Salajengipun, sumangga kita tansah ngenggalaken 
saha ngiyataken takwa kita dhumateng Allah . 
Takwa ingkang mboten namung kawujud nalika kita 
lenggah ing sajadah wonten ing masjid, nanging ugi 
kedah ketingal kanthi nyata nalika driji kita nyepeng 
gawai (HP) saha ngambah jagading maya. 

Ing jaman samenika, kasunyatan gesang kita 
sampun ngalami owah-owahan, kalebet pindhahipun 
maneka warna kagiyatan ing media digital. Para 
pemuda, mliginipun remaja sakmenika ingkang 
sinebat “Generasi Z”, gesang saestu caket kaliyan 
internet, media sosial, saha sistem algoritma. Asring 

media sosial dipun tingali saking sisih ingkang kirang 
sae, awit saya kathahipun pawartos goroh (hoaks), 
konten ingkang mboten migunani, ujaran sengit, 
ngantos padudon ingkang namung nelasaken tenaga 
saha pikiran. 

Wonten ing jagading digital, samenika kita sedaya 
mboten namung dados “konsumen/ panampi 
informasi”, nanging ugi saged dados “produsen 
informasi”. Kita mboten namung dados pamaos, 
pamireng, utawi pamirsa informasi ingkang dipun 
kintun dening tiyang sanes. Nanging ing wekdal 
ingkang sami, kita ugi saged damel pesen, pawartos, 
konten, utawi video cekak. Tegesipun, kita mboten 
namung dados obyek utawi sasaran informasi, nanging 
ugi saged dados subyek, paraga ingkang saged ngatur 
informasi saha mangaribawani tiyang sanes. 

Ing ngriki, kita minangka tiyang Muslim dipun 
paringi piwucal supados saged ningali saben sarana 
minangka kalodhangan kangge nindakaken kabecikan. 
Media sosial mboten namung papan kangge 
mameraken kasugihan, moncering gesang, utawi 
pados pangalembana saha pangakening tiyang sanes, 
nanging ugi saged dados mimbar ageng tanpa bates, 
papan kangge kita ngedalaken potensi diri saha 

nyebaraken pesen, ajakan, lan maneka warni nilai 
kabecikan dhateng mayuta-yuta tiyang. 

Ma’asyiral Muslimin rahimakumullah, 

Supados wontenipun kita ing jagading digital 
saged dados amal ibadah saha paring pangaribawa 
ingkang ageng tumrap gesangipun tiyang sanes, 
wonten tigang perkawis wigatos ingkang kedah kita 
penggalih supados kita lampahi sesarengan. 

Sepisan, niyataken saben pesen utawi konten 
ingkang kita sebar minangka investasi amal 
jariyah. Saben unggahan, seratan, video cekak, utawi 
namung kanthi mencet tombol share kangge 
nyebaraken informasi, sedaya punika saged kacathet 
wonten ing ngarsanipun Allah . Menawi kita 
nyebaraken kabecikan, lajeng wonten tiyang sanes 
ingkang kapilut manahipun saha kersa nindakaken 
kabecikan wau, ganjaranipun saged terus mbayu mili 
tanpa pedhot. Rasulullah  ngendika: 

جْرِ فاَعِلِهِ 
َ
 مَنْ دَلَّ عَلىَ خَْ�ٍ فَلهَُ مِثلُْ أ

“Sapa wae wong kang nuduhae ig sawiji kabecikan, 
mangka dheweke antuk ganjaran kayadene ganjarane 
wong kang nindakake kabecikan mau.” (HR. Muslim) 

Sumangga kita bayangaken, satunggaling video 
inspiratif kanthi wekdal tigang dasa (30) detik 
babagan tata krama dhateng tiyang sepuh, utawi 
ajakan nindakaken shalat wonten ing awal 
wekdalipun, ingkang panjenengan damel, lajeng dipun 
pirsani saha dipun lampahi dening atusan tiyang. 
Inggih punika satunggaling investasi akhirat ingkang 
sajatosipun. 

Kosokwangsulipun, kita ugi kedah waspada 
dhateng dosa jariyah, inggih punika dosa ingkang terus 
nambahi tanggel jawab kita amargi konten maksiat 
ingkang kita sebaraken taksih dipun pirsani saha 
dipun lampahi dening tiyang sanes, senadyan ingkang 
damel konten wau sampun mboten wonten ing donya. 

Kaping kalih, ngirim pesen kanthi tulus, 
kreatif, enggal , saha saged paring inspirasi. 
Maneka warni pesen ingkang kita damel saged dados 
sarana dakwah, sanadyan prasaja lan praktis. Dakwah 
lumantar media mboten kedah tansah kaku kados 
dene teks buku pelajaran ingkang kandel. Generasi ing 
jaman samenika mbetahaken pesen ingkang asli, 
santun, saha jumbuh kaliyan perkawis gesang ingkang 
dipun adhepi saben dinten, kados  raos kuwatir 
(sumelang), gagal nggayuh panjangka, krisis nalika 

mlebet yuswa diwasa (quarter-life crisis), caranipun 
ngapunten dhateng dhiri pribadi, saha maneka 
perkawis sanesipun ingkang saged paring paedah. 

Nedahaken kados pundi bilih Islam punika paring 
solusi, mbekta katentreman, saha nenuntun manungsa 
ing margi ingkang leres; mboten namung ngajrih-ajrihi 
utawi gampil nyalahaken tiyang sanes. 

Dakwah saged awujud desain grafis ingkang 
ngemot ukara-ukara wicaksana, video sinematik 
ingkang nedahaken endahing alam titahipun Allah, 
utawi tips ngatur wekdal sinau ingkang selaras kaliyan 
piwucal saha tuntunan sunnah. Sumangga kita 
dadosaken kreativitas minangka cermin endahing 
piwucal agami Islam. Allah  sampun paring dhawuh: 

هُم باِلَّتِي ِ�َ 
ْ
سََنةَِ وجََادِل

ْ
مَوعِْظَةِ الح

ْ
ِكْمَةِ وَال

ْ
ٰ سَبِيلِ رَ�ِّكَ باِلح ادْعُ إِلىَ

حْسَنُ 
َ
 أ

“Ajaken manungsa tumuju ing dalane Allah 
Pangeranmu kanthi kawicaksanan lan piwulang kang 
becik, lan rembugana wong-wong mau kanthi cara 
ingkang luwih becik.” (QS. An-Nahl: 125) 

Kawicaksanan punika mboten ateges ngasoraken 
tiyang sanes. Piwucal ingkang sae punika mboten 

ateges pangina ingkang namung dipun bunngkus 
kanthi ayat suci. Dene cara ingkang langkung sae 
punika mboten ateges mbales ukara kasar kanthi 
ukara ingkang langkung kasar malih wonten ing kolom 
komentar. Rasulullah  ugi ngendika: 

 بلَِّغُوا عَ�ِّ وَلوَْ آيةًَ 

“Aweha piwulang kang asale saka ingsun (nabi), 
sanadyan mung sa-ayat.” (HR. Al-Bukhari) 

Satunggaling pesen ingkang leres langkung njagi 
kawilujengan tinimbang sedasa unggahan ingkang 
rame dipun rembag, nanging ngemu pawartos goroh. 

Kita mboten kedah ngentosi dados ustaz rumiyin 
kangge nyebaraken kabecikan. Sinten ingkang apal 
ayat babagan shalat, sumangga sami ngémutaken. 
Sinten ingkang mangertos bilih riba punika dipun 
haramaken, sampun ngantos malah tumut promosi. 
Dene sinten ingkang dereng mangertos, sampun 
ngantos tumindak kados tiyang ingkang sampun 
mangertos sedaya. 

Nyebaraken piwulang ingkang dereng 
dipunmangertosi kanthi leres punika sanes dakwah 
ingkang tanggel jawab. Kosokwangsulipun, tumindak 

punika saged nambahi reribed saha nuwuhaken 
kasalahpahaman ing satengahing masyarakat. 

Kaping tiga, njunjung inggil etika saha 
ngugemi prinsip tabayyun. Jagad maya asring 
ndadosaken tiyang kepéngin enggal paring komentar, 
remen padudon ingkang mboten wonten paedahipun 
wonten ing kolom komentar, saha kesesa nyebaraken 
informasi tanpa dipun priksa rumiyin leres 
mbotenipun. Allah  sampun paring pepeling 
lumantar firmanipun: 

ن تصُِيبُوا قَوْمًا 
َ
ينَ آمَنُوا إنِ جَاءَُ�مْ فاَسِقٌ بنِبََإٍ َ�تَبيََّنُوا أ ِ

َّ
هَا الذ ُّ�

َ
ياَ أ

تمُْ ناَدِمِ�َ 
ْ
ٰ مَا َ�عَل  بِجَهَالةٍَ َ�تصُْبِحُوا عَلىَ

 “He wong-wong kang padha iman! Yen ana wong 
fasik teka nggawa pawarta, priksanen kanthi temenan, 
aja nganti sira ngrusak sawijining kaum amarga bodho 
(tanpa dhasar), banjur sira getun marang tumindakira 
iku .” (QS. Al-Hujurat: 6) 

Dadosa tiyang ingkang saged paring katentreman 
ing satengahing rame saha panasipun owah gingsiring 
kahanan saben wekdal, mliginipun nalika wonten 
owah-owahan kahanan saha maneka prastawa 
ingkang nembe kadadosan. 

Tahan driji panjenengan supados mboten kesesa 
nyebaraken kawiranganipun sadherek piyambak. 
Nebihi provokasi, saha nyebaraken komentar-
komentar ingkang ngemot donga, panyengkuyung, 
saha pangiyat tumrap tiyang sanes. 

Sampun ngantos amal kabecikan kita telas amargi 
kaseret dening dosa ghibah (ngrasani tiyang sanes) 
saha fitnah ing media sosial. Rasulullah  ugi 
ngendika: 

وْ لِيصَْمُتْ 
َ
ا أ يقَُلْ خَْ�ً

ْ
خِرِ فَل

ْ
َوْمِ الآ ِ وَاليْ  مَنْ كَانَ يؤُْمِنُ باِ�َّ

“Sapa wong kang iman marang Allah lan dina 
akhir,mangka kudu ngucap kang becik, utawa prayoga 
meneng.” (HR. Bukhari lan Muslim) 

Menawi kita dereng yakin bilih satunggaling 
pawartos punika ngemu kabecikan saha leres, mila 
meneng punika langkung njagi kawilujengan. Sampun 
ngantos tumut nyebaraken namung amargi sampun 
kathah tiyang ingkang nyebaraken. Kathah tiyang 
ingkang nindakaken satunggaling prakawis mboten 
ateges perkawis wau mesthi leres saha dipun 
wenangaken. Ingkang rame dipun rembag ugi dereng 
mesthi leres. 

Ma’asyiral Muslimin rahimakumullah, 

Media sosial punika titipan kanikmatan saking 
Allah, nanging ugi dados ujian ingkang kedah 
dipuntanggel jawabaken. Wontenipun kita ing jagad 
maya prayoginipun mboten dados beban (sesanggan) 
dosa, nanging dados seksi bilih kita nate migunakaken 
driji, kapinteran, saha kawruh kita kangge ngajak 
sesami tumuju ing ridhanipun Allah . 

Jagading digital saged dipun umpamakaken kados 
kanvas ingkang taksih kosong. Warna punapa ingkang 
badhe kacecap wonten ing ngriku, gumantung dhateng 
punapa ingkang kita paringkaen lan kita coret-aken 
wiwit dinten punika. 

Sumangga kita sami mbuktekaken bilih minangka 
masyarakat ing jaman digital, mliginipun Generasi Z 
Muslim, kita saged dados generasi pelopor kabecikan. 
Generasi ingkang migunakaken akal, teknologi, saha 
karya-karyanipun kangge ngluhuraken agami Allah . 

Mugi-mugi saben tembung ingkang kita serat, 
saben gambar ingkang kita sebaraken, saben video 
ingkang kita unggah, saha saben komentar ingkang 
kita aturaken saged dados lantaran tumuju dhateng 
kabecikan, nambahi paedah tumrap sesami, saha 
dados amal ingkang pikantuk ridhanipun Allah . 

عَظِيمِْ، وََ�فَعَِ�ْ وَ�ِيَّاُ�مْ بمَِا ِ�يهِْ مِنَ بَ 
ْ
قُرْآنِ ال

ْ
اركََ االلهُ لِيْ وَلَُ�مْ فِي ال

مِيعُْ  ْ وَمِنُْ�مْ تلاِوََتهَُ إِنَّهُ هُوَ السَّ كَِيمِْ، وََ�قَبَّلَ مِ�ِّ
ْ
رِ الح

ْ
ك الآياَتِ وَالذِّ

االلهَ  سْتَغْفِرُ 
َ
وَأ هَذَا  قَوِْ�ْ  قُوْلُ 

َ
أ عَلِيمُْ. 

ْ
وَلسَِائرِِ  ال وَلَُ�مْ  لِيْ  عَظِيمَْ 

ْ
ال  

غَفُوْرُ الرَّحِيمُْ.
ْ
مُسْلِمِْ�َ مِنْ كُلِّ ذَنبٍْ، فاَسْتَغْفِرُوهُْ، إِنَّهُ هُوَ ال

ْ
 ال

Khutbah II 

 
َ

االلهُ وحَْدَهُ لا  
َّ

إلاِ  َ
َ

إِله  
َ

نْ لا
َ
أ شْهَدُ 

َ
وَأ مَرَ. 

َ
أ كَمَا  كَثًِ�ا  حَمْدًا   ِ َّ�ِ مَْدُ 

ْ
الح

 ُ
ُ

دًا َ�بدُْهُ وَرسَُوله نَّ ُ�مََّ
َ
شْهَدُ أ

َ
ُ إرِغَْامًا لمَِنْ جَحَدَ بهِِ وََ�فَرَ. وَأ

َ
�كَ له شَرِ

الَلَّهُمَّ صَلِّ وسََلِّمْ عَلىَ   . بشََرِ
ْ
ال مَا    سَيِّدُ  آلِهِ وصََحْبِهِ  دٍ وعََلىَ  ُ�مََّ نبَِيِّناَ 

هَا النَّاسُ، ا�َّقُوا االلهَ  ُّ�
َ
ا َ�عْدُ، َ�يَا أ مَّ

َ
. أ بَرٍ

ذُنٌ بِخَ
ُ
اتَّصَلتَْ عَْ�ٌ بنِظََرٍ وَأ

َ�طَنَ. وَمَا  مِنهَْا  ظَهَرَ  مَا  فَوَاحِشَ 
ْ
ال  وذََرُوا 

َ
وَمََ��كَِتَهُ   َ�عَالى  َ ا�َّ إنَِّ 

 ۚ ِ هَا  ياَ  يصَُلُّونَ َ�َ ا�َِّ�ّ ُّ�
َ
ِينَ   �  . �سَْليِمًا   وَسَلّمُِوا   عَلَيهِْ   صَلُّوا   آمَنُوا   ا�َّ

دٍ كَمَا صَلَّيتَْ عَلىَ إبِرَْاهِيمَْ وَ آلِ  دٍ وعََلىَ آلِ ُ�مََّ الَلّٰهُمَّ صَلِّ عَلىَ ُ�مََّ
 إِبرَْاهِيمَْ وَ آلِ 

تَ عَلىَ
ْ
دٍ كَمَا باَرَ� دٍ وَ آلِ ُ�مََّ إبِرَْاهِيمَْ  وََ�اركِْ عَلىَ ُ�مََّ

يدٌْ. ِ�َ يدٌْ  حَمِ إِنَّكَ  مُسْلِمَاتِ،    إبِرَْاهِيمَْ، 
ْ
وَال مُسْلِمَِ� 

ْ
للِ اغْفِرْ  اللَّهُمَّ 

مْوَاتِ، إِنَّكَ سَمِيعٌ قَرِ�بٌ  
َ ْ
حْياَءِ مِنهُْمْ وَالأ

َ ْ
مُؤْمِنَاتِ، الأ

ْ
مُؤْمِنَِ� وَال

ْ
وَال

اَجَاتِ.
ْ
قاَضِيَ الح ياَ  عَوَاتِ،  يبُ الدَّ وَارْزُْ�نَا   ُ�ِ ا  قََّ حَقًّ

ْ
رِناَ الح

َ
أ اللَّهُمَّ 

سِنتَنََا  
ْ
ل
َ
أ اجْعَلْ  اللَّهُمَّ  اجْتِنَابهَُ.  وَارْزُْ�ناَ  باَطِلاً  َاطِلَ 

ْ
الب رِناَ 

َ
وَأ ا�ِّبَاعَهُ، 

طَاعَتِكَ   فِي  نَا 
ْ
وَاسْتَعْمِل عَليَنَْا،   

َ
لا اَ 

َ
لن شَاهِدَةً  جْهِزََ�ناَ 

َ
وَأ قلاَْمَناَ 

َ
وَأ

دِينِكَ. وَقنَِا   وخَِدْمَةِ  حَسَنةًَ  خِرَةِ 
ْ

الآ وَِ�  حَسَنةًَ  ْ�ياَ  الدُّ فِي  آتنِاَ  رَ�َّناَ 
 عَذَابَ النَّارِ. 

قُرَْ� وََ�نَْ� 
ْ
عَدْلِ وَالإحِْسَانِ وَ�ِيتَاءِ ذِي ال

ْ
مُرُ باِل

ْ
عِباَدَ االلهِ، إنَِّ االلهَ يأَ

رُونَ. فَاذْكُرُوا  ، يعَِظُُ�مْ لعََلَُّ�مْ تذََكَّ غْيِ
َ مُنكَْرِ وَالبْ

ْ
فَحْشَاءِ وَال

ْ
عَنِ ال

يزَدِْ  نعَِمِهِ  عَلىَ  وَاشْكُرُوهُ  يذَْكُرُْ�مْ،  عَظِيمَ 
ْ
ال االلهِ االلهَ  رُ 

ْ
ك ِ

َ
وَلذ ُ�مْ، 

لاَةَ. ِ�يمُوا الصَّ
َ
، وَااللهُ َ�عْلمَُ مَا تصَْنَعُونَ. أ بَرُ

ْ
�

َ
 أ

